
ABSTRAK  

 

Pekerja buruh asing adalah penting untuk pembangunan negara kita terutamanya 

dalam sektor 3D. Oleh itu, kesedaran mengenai kebajikan pekerja-pekerja buruh 

asing ini harus dipertingkatkan bagi mengelakkan penindasan hak golongan 

pekerja asing ini. Di samping itu, kesatuan sekerja memegang tanggungjawab 

yang penting untuk memperjuangkan hak pekerja buruh asing ini daripada 

ditindas oleh majikan. Kajian ilmiah ini dilakukan adalah untuk mengenal pasti isu 

yang timbul berkaitan dengan kebajikan pekerja buruh asing pada pasca COVID-

19 di Sabah, sekaligus untuk menghuraikan tindakan dan mengkaji cabaran yang 

dihadapi oleh kesatuan sekerja dalam melindungi kebajikan ahli pekerja buruh 

asing tersebut. Hasil kajian mendapati terdapat isu penindasan kebajikan pekerja 

bahkan sebelum pandemik COVID-19 iaitu isu pembayaran gaji, isu pampasan, 

dan isu cuti. Dalam pandemik COVID-19 ini, pihak kesatuan sekerja khususnya 

pemimpin kesatuan sekerja telah berhadapan dengan cabaran-cabaran dalam 

memperjuangkan hak-hak pekerja buruh asing ini. Cabaran tersebut wujud 

daripada tindakan majikan, kepercayaan pekerja buruh asing, dan perubahan 

dasar kerajaan berikutan dengan situasi COVID-19. Kajian ini telah dijalankan 

dengan menggunakan kaedah kualitatif melalui temubual secara atas talian yang 

dijalankan bersama informan-informan daripada Kesatuan Pekerja-Pekerja 

Industri Perkayuan Sabah (STIEU). 

 

 

Kata Kunci: Pekerja Buruh Asing, COVID-19, Tindakan Kesatuan, Cabaran 

Kesatuan. 

ABSTRACT 

 

Foreign labor workers are important for the development of our country, especially 

in the 3D sector. Therefore, awareness of the welfare of these foreign workers 

should be increased to avoid the oppression of the rights of these foreign workers. 

In addition, trade unions hold an important responsibility to fight for the rights of 

these foreign laborers from being oppressed by employers. This scientific study 

was conducted to identify issues that arise related to the welfare of foreign 

workers in the post-COVID-19 in Sabah as well as to describe the actions and 

study the challenges faced by trade unions in protecting the welfare of foreign 

workers. The results of the study found that there were issues of oppression of 

employee welfare even before the COVID-19 pandemik, namely the issue of salary 

payment, the issue of compensation, and the issue of leave. In this COVID-19 

pandemik, trade unions, especially trade union leaders, have faced challenges in 

fighting for the rights of foreign workers. Such challenges arise from the actions 

of employers, the trust of foreign labor workers, and changes in government policy 

following the COVID-19 situation. This study was conducted using qualitative 

methods through online interviews conducted with informants from the Sabah 

Timber Industry Workers Union (STIEU). 

 

 

 

 

Keywords: Foreign Labor Workers, COVID-19, Union Action, Union Challenges. 

BAB SATU 

 

PENDAHULUAN 

 

 

1.0 Pengenalan 

Kajian ini membincangkan mengenai penindasan kebajikan pekerja buruh asing 

sama ada sebelum, semasa, dan selepas penularan wabak COVID-19. Bab ini 

bertujuan untuk mengenal pasti proses perundingan kolektif yang dijalankan oleh 

sesebuah organisasi. Selain itu, kajian ini juga dilakukan untuk mengkaji cabaran 

yang dihadapi oleh pemimpin Kesatuan Sekerja dalam memperjuangkan hak 

pekerja buruh asing dalam menuntut hak pekerja buruh asing tersebut. 

Pekerja buruh asing telah menjadi suatu keperluan dalam struktur ekonomi 

negara. Kerajaan atau negara yang ingin mengembangkan ekonominya akan 

menyedari nilai imigran, terutama pekerja buruh asing, dalam struktur ekonomi 

negara. Kehadiran pekerja asing dipercayai sangat penting untuk pertumbuhan 

ekonomi negeri kerana penduduk tempatan atau pekerja tempatan teragak-agak 

untuk terlibat dalam sektor ekonomi yang sukar ini. Akibatnya, Kerajaan Negeri 

Sabah terpaksa menggaji sejumlah besar pekerja buruh asing, terutama dari 

negara-negara berdekatan seperti Filipina dan Indonesia untuk bekerja di 

kawasan ekonomi, terutama pembinaan dan perladangan. Walaupun begitu, 

sebilangan syarikat menganggap pekerja buruh asing ini diberikan untuk 

memaksimumkan keuntungan dengan memanipulasi tenaga kerja asing ini. 

Tambahan pula, ketika wabak COVID-19 meletus, ia tidak hanya 

mendatangkan malapetaka pada kesihatan awam tetapi juga pada ekonomi dan 

pasaran buruh secara keseluruhan. Ini telah meningkatkan beban dan cabaran 

bagi golongan pekerja, perniagaan, dan kerajaan. Tambahan pula, pengenalan 

langkah penahanan sosial dan perintah pembatasan mobiliti membahayakan 

sebahagian besar pekerjaan, terutama yang bergantung pada hubungan fizikal 

dengan pelanggan. Akibatnya, kebanyakan pekerja buruh asing ini menanggung 

ketidakadilan dan penganiayaan di tangan majikan untuk membatasi kadar 

kerugian semasa wabak COVID-19 berlangsung. Oleh itu, kesatuan sekerja 

memainkan peranan penting dalam melindungi hak dan kebajikan pekerja buruh 

asing ini daripada penganiayaan.  

Dalam kajian ini, pengkaji telah menggunakan teknik penyelidikan 

kualitatif dengan menjalankan temubual bersama informan berdasarkan soalan 

yang dipilih berdasarkan objektif kajian yang dikaji oleh pengkaji. 

 

1.1 Latar Belakang kajian 

Kajian dibuat ke atas Kesatuan Pekerja-pekerja Industri Perkayuan Sabah atau 

juga dikenali sebagai Sabah Timber Employees’ Union (STIEU). Kajian ini tertumpu 

kepada kebajikan pekerja buruh asing di bawah Kesatuan Pekerja-pekerja Industri 

Perkayuan Sabah. 

Hal ini demikian adalah untuk mengkaji mengenai pekerja buruh asing di 

Sabah, Malaysia. Malaysia adalah negara Asia Tenggara yang menerima dan 

memberi sumbangan kepada tenaga kerja asing (Hugo, 2004). Kerajaan Negeri 

Sabah tidak terkecuali untuk mengambil sejumlah besar pekerja buruh asing, 

terutama dari negara-negara jiran seperti Filipina dan Indonesia untuk bekerja di 

bidang ekonomi, terutamanya sektor pembinaan, perkayuan dan perladangan. 

Penularan pandemik COVID-19 ini juga telah membawa perubahan kepada 

norma kerja yang baharu dalam mengadaptasi kepada situasi pekerjaan kini. 

Berikutan daripada itu, Pertubuhan Kesihatan Sedunia (WHO) telah menentukan 

amalan terbaik berdasarkan data yang dikumpulkan mengenai perkembangan 

semasa dan atas nasihat Kementerian Kesihatan, sehingga pemerintah 

memutuskan untuk membuka kembali sektor ekonomi dan sektor awam secara 

berhati-hati dengan menegakkan norma kerja baru dan memperketatkan SOP 

kesihatan bermula pada 4 Mei 2020. 

Pelbagai prosedur dan inisiatif telah diumumkan untuk mengurangkan 

kesan pasaran kerja dari masalah COVID-19. Namun begitu, tidak dapat 

dipertikaikan bahawa syarikat menghadapi kesukaran dalam mengekalkan 

pekerja, ini termasuklah pekerja buruh asing. Keadaan ini menyebabkan pekerja 

asing mengalami cabaran untuk kekal di Malaysia sehingga menjejaskan kesihatan 

dan keselamatan negara terutamanya pada pasca COVID-19 ini. Oleh itu, kajian 

mengikut perspektif Kesatuan Pekerja-pekerja Industri Perkayuan Sabah (STIEU) 

adalah penting untuk memastikan situasi yang dihadapi oleh pekerja sepanjang 

COVID-19 ini betul ataupun tidak di sisi undang-undang pekerjaan. 

 

1.2 Permasalahan Kajian 

Pertumbuhan fizikal negara yang pesat dan pantas menyebabkam keperluan yang 

tinggi untuk tenaga kerja asing yang murah dan segera. Konsep ‘demand and 

supply’ memastikan bahawa industri ini akan terus berkembang secara berkala. 

Malahan, keuntungan lebih juga dikaut daipada tindakan mengeksploitasi pekerja 

buruh asing ini. Lambakan syarikat pembinaan, terutama yang dikendalikan oleh 

negara luar, adalah salah satu elemen yang mendorong kemasukkan pekerja 

buruh asing ini. 

Berikutan dengan kenaikan kadar tenaga kerja buruh asing, para majikan 

telah dituntut untuk memenuhi tuntutan organisasi yang mempengaruhi kepuasan 

kerja (Adey & Bahari, 2010). Kepuasan kerja adalah elemen penting dalam 

syarikat untuk memastikan pekerja setia dan berminat untuk kekal dengan 

syarikat tersebut (Aziz et al., 2015). Kepuasan kerja adalah sejauh mana pekerja 

berminat dengan pekerjaan mereka. Sebilangan individu memuja pekerjaan 

mereka dan menjadikannya keutamaan dalam hidup mereka. Namun begitu, 

terdapat juga individu yang tidak senang dengan pekerjaan mereka tetapi 

terpaksa untuk melakukannya (Daud, 2010). 

Pada masa kini, kemasukan pekerja asing telah menjadi perhatian utama, 

terutamanya dalam sektor pembinaan (Saidin, 2009). Perkara ini dapat dibuktikan 

dalam kes di mana majikan mengutamakan pengambilan pekerja buruh asing 

daripada pekerja tempatan, menyebabkan masyarakat Malaysia amat prihatin 

dengan keadaan itu. Malahan, kehadiran mereka di Malaysia bukan dalam jumlah 

ratusan tetapi berjuta-juta. Kesannya, kerajaan harus menyelesaikan masalah 

pendatang asing secara menyeluruh. Ini disebabkan oleh kenyataan bahawa 

kedatangan pekerja asing akan memberi kesan kepada masyarakat Malaysia, baik 

secara positif mahupun negatif. 

Pandemik COVID-19 ini tidak hanya mempengaruhi kesihatan awam, 

tetapi juga ekonomi dan pasaran buruh secara keseluruhan. Ini telah 

meningkatkan beban dan cabaran bagi golongan pekerja, majikan dan kerajaan 

(Junaidi & Mohd Amirul, 2020). Dari segi kesihatan, pekerja buruh asing ini 



18 

 

mempunyai akses terhad ke rawatan perubatan dan mungkin menghadapi 

masalah kewangan. Hal ini demikian kerana majikan dalam sektor 3D, yang 

kebanyakannya mempekerjakan sebilangan besar pekerja asing yang tidak sah, 

tidak mahu menanggung kerugian dalam ujian saringan COVID-19 (Fahmy, 2020). 

Perkara ini menyebabkan penularan wabak COVID-19 sukar dibendung apabila 

pekerja buruh asing ini terutamanya pekerja asing yang haram tidak melakukan 

ujian saringan. 

Oleh sebab itu, pengkaji ingin mengkaji tentang isu-isu penindasan 

kebajikan yang berlaku pada pekerja buruh asing di Sabah, kesan pandemik 

COVID-19 terhadapi pekerja buruh asing dan tindakan serta cabaran kesatuan 

sekerja terhadap isu tersebut. 

 

1.3 Persoalan Kajian  

Dalam kajian ini, terdapat tiga persoalan yang timbul bagi menjawab kepada 

kajian yang dijalankan iaitu: 

i. Bagaimanakah COVID-19 memberi kesan terhadap kebajikan pekerja 

buruh asing? 

ii. Apakah tindakan yang diambil oleh Kesatuan Pekerja-pekerja Industri 

Perkayuan Sabah (STIEU) untuk melindungi kebajikan pekerja buruh 

asing? 

iii. Apakah cabaran yang dihadapi oleh Kesatuan Pekerja-pekerja Industri 

Perkayuan Sabah (STIEU) dalam mempertahankan kebajikan buruh 

pekerja? 

 

1.4 Objektif Kajian 

Dalam kajian ini, terdapat tiga objektif yang telah disasarkan dan perlu dicapai 

bagi menjawab persoalan yang timbul dalam kajian ini iaitu: 

i. Mengenal pasti isu yang timbul berkaitan dengan kebajikan pekerja buruh 

asing pada pasca COVID-19. 

ii. Menghuraikan tindakan yang diambil oleh Kesatuan Pekerja-pekerja 

Industri Perkayuan Sabah (STIEU) untuk kebajikan pekerja buruh asing di 

Sabah. 



19 

 

iii. Mengkaji cabaran yang dihadapi oleh kesatuan sekerja dalam melindungi 

kebajikan ahli pekerja buruh asing Kesatuan Pekerja-pekerja Industri 

Perkayuan Sabah (STIEU). 

 

1.5 Kepentingan Kajian 

Kewujudan Kesatuan Sekerja Kebangsaan ini sebenarnya dapat melindungi hak-

hak ahlinya secara meluas asalkan pekerjaan tersebut berada dalam kategori 

sektor yang sama. Hal ini demikian, melalui kesatuan sekerja para ahli, 

terutamanya pekerja buruh asing, dapat menuntut hak mereka terhadap majikan 

sekaligus dapat mempertahankan perkhidmatan pekerja buruh asing daripada 

ditindas. Kesatuan sekerja membuka ruang kepada perlindungan hak pekerja 

malah juga turut membawa kepada penambahbaikan kebajikan pekerja. 

Kajian ini dilaksanakan adalah untuk mengenalpasti isu-isu penindasan 

kebajikan pekerja buruh asing yang jarang disuarakan. Melihat bagaimana 

keadaan kebajikan pekerja ini diperlakukan oleh pihak majikan dan kesan 

berikutan daripada tindakan itu. Disamping itu, mengubah perspektif negatif 

masyarakat terhadap pekerja buruh asing daripada dianggap sebagai penutup 

kepada peluang pekerjaan pekerja tempatan. 

Kajian ini juga untuk mengkaji tindakan Kesatuan Pekerja-pekerja Industri 

Perkayuan Sabah (STIEU) bagi memastikan hak dan kebajikan ahli-ahli pekerja 

buruh asing ini tidak ditindas. Lantas meningkatkan pendedahan orang ramai, 

terutamanya pekerja sektor perkayuan di Sabah mengenai kewujudan kesatuan 

kebangsaan ini. Kajian yang dijalankan adalah penting untuk memastikan para 

ahli Kesatuan Sekerja mendapat perlindungan terhadap hak mereka. 

Kajian ini dilakukan untuk mengenalpasti isu yang berlaku dalam kalangan 

pekerja buruh asing di Malaysia. Kajian pengaruhan COVID-19 terhadap pekerja 

buruh asing juga akan dikaji bagi mengesan nasib pekerja tersebut. Apabila 

mengetahui isu-isu yang berlaku, kajian ini akan menjelaskan kepentingan 

kebajikan pekerja buruh asing dalam sektor pekerjaan. Hal ini demikian kerana 

kebajikan pekerja buruh asing memberi kesan terhadap negara kita. 

Sehubungan dengan itu, melalui kajian ini juga, pengkaji mendapat ilmu 

pengetahuan sama ada secara langsung atau tidak langsung dalam kajian ilmiah 

ini. Pengkaji juga dapat perkongsian pengalaman daripada pihak pemimpin 

Kesatuan Sekerja dalam proses tindakan yang telah mereka laksanakan. Melalui 

kajian ilmiah ini juga, banyak maklumat tambahan mengenai pekerja buruh asing 

dalam sektor perkayuan.  

Kepentingan kajian ilmiah ini juga adalah diharapkan agar hasil kajian 

ilmiah ini dapat membantu pihak yang tertentu untuk mengelakkan penindasan 

kebajikan pekerja dalam sesebuah organisasi. Melalui kajian ini juga pengkaji 

berharap agar para pemimpin kesatuan sekerja dapat menegakkan keadilan 

terhadap kebajikan pekerja termasuklah pekerja buruh asing agar tidak mudah 

jatuh oleh cabaran-cabaran yang bakal mendatang. 

 

1.6 Skop Kajian 

Skop kajian ini menjerumus kepada pekerja buruh asing melalui pengaruhnya 

dalam sektor pekerjaan, isu-isu dan faktor-faktor yang kedatangan pekerja buruh 

asing ke Malaysia. Skop kajian memfokuskan kepada pekerja buruh asing sebagai 

sasaran kajian untuk mengkaji penjagaan kebajikan pekerja tersebut berikutan 

dengan penularan wabak COVID-19. Skop kajian juga tertumpu kepada faktor-

faktor kedatangan buruh asing dan kesannya terhadap negara. Selain itu, kajian 

ini juga mengkaji mengenai kebajikan pekerja buruh asing di Malaysia pasca 

COVID-19 dan tindakan kerajaan terhadapnya. 

Kajian dibuat ke atas Sabah Timber Employees’ Union (STIEU) dan kajian 

ini tertumpu kepada isu penindasan kebajikan pekerja buruh asing pada pandemik 

COVID-19 ini. Jawatankuasa tertinggi kesatuan sekerja STIEU mempunyai 

pengetahuan dan pengalaman selama terlibat dalam proses perundingan kolektif 

dengan majikan mengenai pekerja, termasuklah pekerja buruh asing. Hal ini 

membolehkan pengkaji untuk mendapatkan data dan menjawab objektif kajian 

yang telah disasarkan oleh pengkaji. 

 

1.7 Definisi Operasional 

Definisi istilah ini adalah bagi memberikan istilah-istilah yang penting dalam 

penyelidikan ini. Istilah ini perlu dijelaskan secara terperinci dan ringkas agar 

pembaca dapat memahami definisi tersebut serta untuk mengelakkan kekeliruan 

dan kesalahpahaman. Dalam bahagian ini, definisi yang lebih umum akan 

diberikan oleh pengkaji bagi mendapatkan definisi yang lebih khusus dalam kajian 

ini. 

1.7.1 Pekerja Buruh Asing 

Pekerja bermaksud seseorang yang diupah oleh majikan di bawah kontrak 

perkhidmatan atau perantisan. Kontrak perkhidmatan atau perantisan boleh ditulis 

atau lisan, dinyatakan atau tersirat. Pekerja, menurut Kamus Pelajar Edisi Kedua, 

adalah orang yang bekerja untuk memperoleh pendapatan. Perkataan asing atau 

penghijrahan merujuk kepada pergerakan sekelompok orang dari satu negara ke 

satu negara yang lain untuk memperbaiki keadaan hidup dan ekonomi mereka. 

Secara amnya, pekerja asing adalah orang yang bekerja di negara lain. 

Pekerja asing, yang sering dikenali sebagai pekerja tetamu, adalah 

seseorang yang bekerja di negara di mana dia bukan warganegara. Sebilangan 

pekerja asing menggunakan program pekerja tetamu untuk bekerja di negara 

yang mempunyai prospek pekerjaan yang lebih baik daripada negara mereka 

sendiri. Pekerja tetamu sering dihantar atau diminta untuk bekerja di luar negara 

asal mereka, atau telah memperoleh pekerjaan sebelum pergi, manakala pekerja 

asing sering meninggalkan negara asal tanpa pekerjaan yang ditentukan. 

 

1.7.2 COVID-19 

Wabak Coronavirus 2019 (COVID-19) adalah penyakit berjangkit yang disebabkan 

oleh sindrom pernafasan akut coronavirus 2 yang teruk (SARS-CoV-2). Wabak ini 

pertama kali dikenal pasti pada bulan Disember 2019 di Wuhan, Hubei, China, dan 

telah mengakibatkan penularan wabak secara besar-besaran. Penularan wabak 

COVID-19 yang merebak di seluruh dunia termasuk Malaysia, Pertubuhan 

Kesihatan Sedunia (WHO) telah mengisytiharkan wabak COVID-19 sebagai 

pandemik pada 11 Mac 2020. 

 

1.7.3 Kebajikan Pekerja 

Kebajikan pekerja merujuk kepada semua jenis faedah sosial dan perkhidmatan 

yang diberikan oleh majikan sebagai tambahan kepada gaji pokok pekerja. 

Kebajikan pekerja juga boleh digambarkan sebagai faedah dan perkhidmatan 

yang diberikan oleh majikan kepada pekerja sebagai tambahan kepada gaji pokok 

mereka. Kebajikan ini juga merangkumi jenis faedah pekerjaan yang diberikan 

oleh kesatuan pekerja dan organisasi buruh. Faedah pekerjaan yang akan diterima 

oleh pekerja ditentukan oleh jenis pekerjaan yang dilakukan, lokasi pekerjaan, 

komitmen majikan untuk memberikan pelbagai perkhidmatan dan faedah sosial 

kepada pekerja, pekerja mobilisasi dari dalam atau luar negara, dan pertumbuhan 

ekonomi negara. 

 

1.7.4 Kesatuan Sekerja 

Kesatuan Sekerja merupakan satu pertubuhan atau gabungan oleh sekumpulan 

pekerja bagi memudahkan kumpulan pekerja ini untuk membuat tuntutan 

sekaligus menjalankan perundingan terhadap terma dan syarat perkhidmatan 

dalam sesebuah organisasi. Kesatuan yang ditubuhkan ini mestilah telah sah dan 

mendapat pengiktirafan daripada majikan. 

 

1.7.5 Majikan 

Majikan adalah syarikat, organisasi, entiti kerajaan, agensi, syarikat, firma 

perkhidmatan profesional, persatuan bukan untung, perniagaan kecil, kedai, atau 

individu yang menggaji atau menempatkan pekerja untuk bekerja. Sebagai 

pertukaran untuk pekerjaan atau perkhidmatan pekerja, majikan memberikan 

pampasan yang mungkin termasuk upah, pendapatan setiap jam, dan faedah 

melebihi gaji minimum yang ditetapkan di Malaysia. 

 

1.8 Susunan Tesis 

Dalam bab satu, perbincangan mengenai tajuk penyelidikan telah dibuat iaitu 

berkaitan dengan tajuk pengkaji iaitu kesan COVID-19 terhadap kebajikan pekerja 

buruh asing melalui kajian kes yang dipilih iaitu Kesatuan Pekerja-pekerja Industri 

Perkayuan Sabah (STIEU). Permasalahan kajian telah dilihat oleh pengkaji secara 

teoritikal dan pratikal sehingga mewujudkan persoalan yang perlu dijawab dalam 

kajian ini. Melalui persoalan tersebut, wujudnya objektif untuk menjawab kepada 

persoalan yang timbul iaitu mengenalpasti hak pekerja buruh asing di Sabah, 

menghuraikan isu yang timbul berkaitan dengan kebajikan pekerja buruh asing 

semasa COVID-19 dan mengkaji tindakan yang diambil untuk kebajikan pekerja 

buruh asing di Sabah pasca COVID-19. Kepentingan dan skop kajian juga turut 

dibincangkan dalam bab ini kerana bahagian ini adalah penting untuk 

memperlihatkan keterbatasan dalam pelaksanaan kajian ini.  

Seterusnya, dalam bab dua pula membincangkan tentang hasil kajian para 

sarjana dan para ahli akademik terdahulu yang berkaitan dengan tajuk kajian 

pengkaji bagi membantu pengkaji dalam menyelesaikan proses perbincangan 

mengenai sorotan literatur. Dalam bab ini juga, pengkaji telah mengasingkan 

beberapa sub-topik agar memudahkan proses perbincangan dalam bahagian ini.  

Selain itu, dalam bab tiga pula membincangkan mengenai kaedah kajian 

atau metodologi kajian yang dgunakan oleh pengkaji sepanjang penyelidikan ini 

dilaksanakan. Kaedah yang digunakan oleh pengkaji adalah pengkaji 

menggunakan kaedah kualitatif untuk mendapatkan data. Dalam bab ini juga, 

pengkaji telah memilih pendekatan yang sesuai digunakan yang berkaitan dengan 

kajian pengkaji. Dalam bahagian ini, pemilihan kaedah kajian yang sesuai adalah 

penting dalam proses menganalisis dapatan kajian agar memudahkan pengkaji 

untuk menjawab objektif dalam kajian ini.  

Dalam bab empat membincangkan mengenai hasil dapatan pengkaji 

terhadap analisis latar belakang informan dan latar belakang lokasi kajian yang 

telah ditemubual. Hal ini memudahkan pengkaji untuk melihat perbandingan latar 

belakang informan dan lokasi kajian berdasarkan kajian Kesatuan Pekerja-pekerja 

Industri Perkayuan Sabah (STIEU). 

Di samping itu, bab lima dalam kajian ini membincangkan mengenai hasil 

dapatan kajian objektif pertama pengkaji yang diperoleh dan menganalisis data 

tersebut melalui kaedah temu bual seterusnya menjelaskan secara keseluruhan 

hasil dapatan kajian pengkaji sekaligus melihat sama ada dapatan kajian objektif 

pertama pengkaji bersesuaian dengan kajian-kajian lepas terdahulu.  

Sehubungan dengan itu, dalam bab enam membincangkan mengenai hasil 

dapatan kajian objektif kedua pengkaji yang diperoleh dan menganalisis data 

melalui kaedah temu bual dan melihat sama ada hasil analisis kajian tersebut 

dapat menyokong kepada kajian lepas seperti yang telah dilihat dalam kajian-

kajian lepas terdahulu.  

Bab tujuh merupakan bab yang terakhir dalam kajian ini yang akan 

membincangkan secara keseluruhan rumusan hasil kajian bagi objektif pertama 

dan objektif kedua dalam kajian ini sama ada dapat menjawab kepada objektif 

kajian pengkaji tersebut ataupun tidak. Dalam bab ini juga akan melihat kepada 

apa-apa bentuk penemuan maklumat baharu akan dibincangkan dan melihat 

kepada dapatan kajian pengkaji dan dapatan hasil kajian-kajian lepas sebelum ini. 

